
ژمارە )1280(  482021/7/26

تی
ڵایە
مە
كۆ

نەریتە سواوەكانی كۆمەڵگەی 
كوردی ئەركەكانی لێژنەی فەتوا و 
لێژنەی ئاشتەوایی قورستر دەكات 

وەك ئاشـــكرایە لێژنـــەی فەتـــوای هەولێـــر و لێژنـــەی 
پێنـــچ  ئاشـــتەوایی هەمـــوو ڕۆژانـــی دووشـــەممە و 
شـــەممە پێشـــوازی لـــە هاووڵاتییانـــی شـــاری هەولێـــر 
ــی  ــە و گرفتـ ــەرعی و كێشـ ــیاری شـ ــۆ پرسـ ــەن، بـ دەكـ
ــەی  ــەوەی جێگـ ــەڵام ئـ ــەوە، بـ ــی و جیابوونـ كۆمەڵایەتـ
نیگەرانییـــە ئەوەیـــە كـــە دەبینیـــن كێشـــەكانی ژن بـــە 
ژنـــی و بـــەدەل خوێـــن تـــا ئیســـتاش هـــەر مـــاوە و رۆژانـــە 
ــەون . ــی دەردەكـ ــە خراپەكانـ ــتە و كاریگەرییـ دەرهاوێشـ
لـــە ســـەردەمانی پێشـــووتر ژن بەژنـــی زۆر  دیـــارە 
نەبووایـــە،  خۆشـــكی  كەســـێك  ئەگـــەر  و  بـــوو  زۆر 
قـــورس دەبـــوو، ئەگەرچـــی بەشـــێك  ژنهێنانـــی زۆر 
ــوون،  ــەركەوتوو بـ ــەیە سـ ــەو پرۆسـ ــی ئـ ــە ئەنجامدەرانـ لـ
ـــە ژنـــی  بـــەڵام چەندیـــن كەیســـی هاوســـەرەكان كـــە ژن ب
بـــوون، ئەنجامـــی خراپـــی لێكەوتووەتـــەوە، كـــە لایەنێـــك 
لایەنـــی  زۆرلـــە  جیابوونەتـــەوە،  لێـــك  و  نەگونجـــاون 
دووەم كـــراوە، لێـــك جیـــا ببنـــەوە، بۆیـــە ڕوو لـــە دادگا 
و لێژنـــەی فەتـــوا دەكـــەن بـــۆ ئەنجامدانـــی تەڵاقـــی 

زۆرەملـــێ.
جێـــی باســـە لێژنـــەی فەتـــوای هەولێـــر یەكـــەم جـــار 
ئـــەو كەیســـانەی تایبەتـــن بـــە جیابوونـــەوە، ڕەوانـــەی 
لێژنـــەی ئاشـــتەوایی ســـەر بـــە لێژنەكـــەی خۆیـــان دەكـــەن 
و، هەوڵـــی جددییـــان لەگـــەڵ دەدەن بـــۆ ئاشـــتبوونەوە، 
ئەگـــەر ئاشـــت نەبوونـــەوە و هـــەردوو لا بـــە ڕەزامەندیـــی 
خۆیـــان بێـــت و مافـــی یەكتـــری بـــدەن، ئـــەوكات بـــە 
و  دەدەن  ئەنجـــام  بـــۆ  تەڵاقیـــان  خولعـــی  تەڵاقـــی 
دەرفەتـــی پەشـــیمانی و گەڕانەوەشـــیان هەیـــە. ئـــەوەی 
ــە  ــە كـ ــە هەندێـــك كەیـــس هەیـ جێـــی نیگەرانـــی ئێمەیـ
ژن بەژنییـــە و منداڵیـــان گـــەورەن و كچیـــان شـــوی 
كـــردووە و كوڕیـــان ژنـــی هێنـــاوە، كەچـــی لایەنـــی 

ــك  ــوون و لێـ ــك نەكەوتـ ــەی ڕێـ ــەل ژنەكـ ــەر لەگـ بەرامبـ
جیابوونەتـــەوە، لایەنـــی دووەم زۆر لـــە كوڕەكەیـــان دەكـــەن 
كـــە ئەویـــش كچـــی وان تـــەڵاق بـــدات، لەبـــەر ئـــەوەی 
ـــە  ـــەوەی ك ـــادەن ب ـــەلاق دراوە، گـــوێ ن ـــەو ت ـــكی ئ خوش
ژن و مێردەكـــەی تـــر كێشـــەیان هەبـــووە و ئەمانـــە بـــێ 
كێشـــەن، بـــۆ نموونـــە چەنـــد مانگێـــك پێـــش ئێســـتا ژن 
و مێردێكـــی زۆر چـــاك و بەختـــەوەر ســـەردانی لێژنـــەی 
فەتوایـــان كـــرد و داوای جیابوونەوەیـــان پێشـــكەش كـــرد، 
لێژنـــەی ئاشـــتەوایی بۆیـــان دەركـــەوت كـــە ئەمانـــە 
لایەنـــی دووەمـــن و بـــە زۆر لێـــك جیـــا دەبنـــەوە، ئـــەوان 
زۆر بـــە تامەزرۆیـــی تەماشـــای یەكتریـــان دەكـــرد و 
دەگریـــان، بۆیـــە لێژنـــەی ئاشـــتەوایی بڕیاریـــان دا كـــە 
نابـــێ لێـــك جیـــا ببنـــەوە و كەیســـەكەیان دواخســـت، 
بـــەڵام بەداخـــەوە ژن ومێردەكـــە لـــە لێژنەكـــە پاڕانـــەوە كـــە 
جیابوونەوەكەیـــان بـــۆ ئەنجـــام بدرێـــت، ئەگەرنـــا كێشـــەی 
كوشـــتن و خوێـــن ڕشـــتن دەكەوتـــە بەینـــی هـــەردوو 

بنەماڵـــە و ژیانیـــان لـــە مەترســـیدا دەبـــوو.
خودای گەورە لە قورئانی پیرۆز دەفەرمێ:

ــة 17  ــر، الآيـ ــورة فاطـ ــرَىٰ( سـ ــزِرُ وَازِرةٌَ وِزْرَ أخُْـ )وَلَ تَـ

ـــی  ـــت، یەعن ـــر وەرناگرێ ـــی كەســـی ت ـــەس تاوان ـــە: ك وات
كـــەس لـــە جیاتـــی كـــەس ســـزا نادرێـــت.

بەداخـــەوە كـــە لـــە ژن بـــە ژنـــی ئـــەم تاوانـــە ئەنجـــام 
ــت . دەدرێـ

هـــاوكات دەرهاوێشـــتە خراپەكانـــی بـــەدەل خوێنیـــش لـــە 
كۆمەڵگـــەی كـــوردی بوونـــی هەیـــە و چەندیـــن خێزانـــی 
ســـەرگەردان كـــردووە، كاتێـــك شـــەڕێك دروســـت دەبێـــت 
و كەســـێك، یـــان چەنـــد كەســـێك دەكوژرێـــن لـــە لایـــەن 
ـــر  ـــارە و دوات ـــڕە پ ـــن ب ـــەدەل خوێ ـــە ب ـــەی كـــوژراو ل بنەماڵ
ژنیـــان لێیـــان دەوێـــت، ئینجـــا لەلایـــەن بنەماڵـــەی بكـــوژ 

كێشەكانی ژن بە ژنی و بەدەل خوێن 
تا ئیستاش هەر ماوە و رۆژانە 
دەرهاوێشتە و كاریگەرییە خراپەكانی 
دەردەكەون

مەلا رەعد نووری ئۆمەربلی 

كارگێڕ و وتەبێژی لقی هەولێری 
یەكێتی زانایانی ئایینی ئیسلامیی 

كوردستان

بـــۆ ئـــەوەی بكـــوژ نەكوژرێتـــەوە و ســـزای نەدرێـــت، 
ـــك  ـــەی كـــوژراو و كچێ ـــە مەرجـــی بنەماڵ ـــن ب ڕازی دەب
بـــە زۆر دەدەن بـــە بنەماڵـــەی كـــوژراو و كچەكـــەش 
بـــێ ڕەزامەندیـــی خـــۆی و بـــەزۆر بـــە شـــوو دەدرێـــت، 
ــەو  ــە، ئـ ــی كچەكەیـ ــێ ڕەزامەندیـ ــادام بەبـ ــەش مـ ئەمـ
مارەییـــە دانامەزرێـــت، هەرچەنـــدە دەڵێـــن وەلـــی ئەمـــر 
ـــاگاداری  ـــێ ئ ـــدات، ب ـــێ كچـــی خـــۆی بەشـــوو ب دەتوان
كچەكـــە، ئـــەوە لـــە كاتێكـــە كـــە باوكێـــك ) ١٠٠٪( 
عەدالەتـــی هەبێـــت و لـــە بەرژەوەندیـــی كچەكـــەی بڕیـــار 
ـــی ئەمـــر( ـــو )وەل ـــی وەك ـــی باب ـــدات و كچەكـــەش ئیزن ب
ــتەمە و خـــودای  ــەوە سـ ــا ئـ ی خـــۆی دابێـــت، ئەگەرنـ

گـــەورە قبووڵـــی نـــاكات. 
ـــوا   قـــال رســـول اللـــه - صلـــی اللـــه علیـــه وســـلم: )اتَّقُ
لْـــمَ ظُلُـــاتٌ يَـــومَ القِيامَـــةِ( )أخرجـــه  لْـــمَ، فـــإنَّ الظُّ الظُّ

مســـلم(.
واتـــە: خۆتـــان لـــە ســـتەم دوور بگـــرن، ســـتەم تاریكیـــی 

ڕۆژی دواییـــە. 
ســـواوەكانی  نەریتـــە  خراپەكانـــی  دەرهاوێشـــتە 
كۆمەڵگـــەی كـــوردی تاوەكـــو ئەمـــڕۆش ژیانـــی كچـــان 
و ژنانـــی تاریـــك كـــردووە، بەداخـــەوە ئـــەو كاردانـــەوە 

بـــەدوای خۆیـــدا دەهێنێـــت:  خراپانـــەش 
ـــە  ـــەڵام ل ـــە، ب ـــدەوار و جوان ـــرەك و خوێن ـــە زی 1: كچەك

ـــڕن . ـــەواو مـــارەی دەب كۆڕێكـــی ناشـــرین و نات
٢: زۆر جـــار كچـــە منداڵـــە و لـــە كەســـێكی بـــە 

تەمـــەن مـــارەی دەبـــڕن .
ـــە فرمێســـك و  ـــە مارەبڕینـــەوە چـــاو ب ٣: كچـــە هـــەر ل

ـــە و دەنووزێتـــەوە تامـــردن . گریان
ــە  ــووك و كۆیلـ ــاوی سـ ــە چـ ــەزووری بـ ــی خـ ٤: ماڵـ

تەماشـــای دەكـــەن .

٥: ڕۆژانـــە ماڵـــی خـــەزوری ســـووكایەتی پـــێ 
دەكـــەن و هەرچـــی ســـووكایەتی و جنێـــو هەیـــە بـــە 

ماڵـــی بابـــی دەدن و هەســـتی برینـــدار دەكـــەن .
ـــە ســـەر  ـــەن مێـــردی و ماڵـــی خـــەزووری ل ٦: لەلای

ـــێ دەدەن . ـــر و پـــڕی ل ـــە تێ ـــن هەڵ كەمتری
٧: بـــۆ ماوەیەكـــی زۆر لـــێ ناگەڕێـــن ســـەردانی 
ماڵـــی بابـــی بـــكات و ئەگـــەر ئیزنیشـــی بـــدەن، 
ماوەیەكـــی كـــەم دەبێـــت كـــە چێـــژی لـــێ وەرنەگرێـــت.
٨: بـــێ هیـــج پاســـاوێك ژنـــی دووەمـــی بەســـەردا 

ــی دووەم . ــكاری ژنـ ــە خزمەتـ ــن و دەیكەنـ دێنـ
٩: بـــە چـــاوی ســـووك تەماشـــای منداڵەكانـــی 
ئـــەوەی  بـــۆ  دەدەن  ئازاریـــان  بـــەردەوام  و  دەكـــەن 

. بخـــوات  دەروونـــی  ئـــازاری  دایكیـــان 
و  ســـەفەر  و  خـــواردن  و  جلوبـــەرگ  لـــە   :١٠
بێبەشـــی  ژیـــان  نیعمەتەكانـــی  لـــە  تـــر  زۆرێكـــی 

. دەكـــەن 
كۆڕێـــك  یـــان  پیاوێـــك،  كاتێـــك  تـــر  یەكێكـــی 
لەســـەر بابەتـــی نامـــووس كارێكـــی بەســـەردا ســـاغ 
ــرا بـــێ  ــان كـــچ دەبێتـــە قوربانیـــی بـ ــەوە، دیسـ دەبێتـ
ـــەی  ـــە بنەماڵ ـــەك دەدرێت ـــو كاڵای ـــتەكەی و وەك ڕەوش
بەرامبـــەر كـــە ئەمـــەش هیـــج پاســـاوێكی شـــەرعی 
بـــۆ نییـــە و هەركەســـێك بەشـــداری كردبـــێ لـــەم 
ـــە ســـتەمكار و  ـــەو دەبێت ـــەوە ئ جـــۆرە ئاشـــتەواییانە، ئ
ـــە  ـــت )هەڵ ـــە دەڵێ ـــە ك ـــان هەی ـــی م ـــی فیقه بنەمایەك

ــت( . ــەر ناكرێـ ــە چارەسـ ــە هەڵـ بـ
ــۆرە  ــەو جـ ــاوی مـــەلا ئـ ــە نـ ــتر بـ وە ئەوانـــەی پێشـ
ـــەكان  ـــا و شـــەرع زان ـــان ئەنجـــام دەدا زان ـــارە بڕینەی م
خۆشەویســـت  موســـڵمانانی  هیواداریـــن  و  نەبـــوون 

ــرن. ــتەمانە بـــە دوور بگـ ــەم جـــۆرە سـ ــان لـ خۆیـ

دەرهاوێشتە خراپەكانی نەریتە 
سواوەكانی كۆمەڵگەی كوردی تاوەكو 

ئەمڕۆش ژیانی كچان و ژنانی تاریك 
كردووە

د. سەركەوت مەجید خۆشناو پزیشكی ڕاوێژكار بۆ چارەسەری گرێ 
و نەخۆشییەكانی شێرپەنجە/مامۆستا لە كۆلێژی پزیشكی زانكۆی 
كوردستان، لە دیمانەیەكدا لەگەڵ گۆڤاری گوڵان، ئاماژە بەوە 
دەكات كە شێرپەنجەی مەمك باوترین جۆری شێرپەنجەیە لە 
ئافرەتاندا و بە پێویستیشی دەزانێت هۆشیاریی تەندروستی 
بگەیەندرێتە ئاستێك كە ئافرەتان ئەگەر نیشانەكانی تووشبوون 
لە خۆیان بەدەركەوتن بە ئاسانی بیانناسنەوە. هەرلەو بارەیەوە 
كۆمەڵێك رێنمایی پزیشكی دەخاتەڕوو.

د. سەركەوت مەجید خۆشناو:

د. ســەركەوت مەجیــد خۆشــناو ســەرەتا بەمجــۆرە بــاس لــە 
شــێرپەنجەی مەمــك دەكات و دەڵێــت: »شــێرپەنجەی مەمــك 
هــۆكاری مردنــی  ئافرەتانــە، دووەم  باوتریــن شــێرپەنجەی 
ئافرەتانــە لــە دوای شــێرپەنجەی ســییەكان. لــە زۆربــەی 
ــە هــەر هەشــت ئافــرەت یەكێــك تووشــی  وڵاتانــی جیهــان، ل
شــێرپەنجەی مەمــك ئەبێــت. ســاڵانە زیاتــر لــە یــەك ملیــۆن 

ــن. كــەس تووشــی شــێرپەنجەی مەمــك دەب
جینــەكان.  نەخۆشــكەوتنی  لــە  بریتییــە  شــێرپەنجە 
ــوە دەچــن،  ــە سیســتەمێك بەڕێ ــی لەشــی مــرۆڤ ب خانەكان
كــە لەلایــەن جینەكانــەوە دیــاری دەكرێــت. بۆیــە ئەگــەر هەڵــە 
لــە كاری جینــەكان دروســت بــوو، ئــەوا هەڵــە لــە سیســتەمی 

بەڕێوەچوونــی خانــەكان دروســت دەبێــت.
چەنــد هۆكارێكــی بۆماوەیــی و ژینگەیــی بــە یەكــەوە 
ــە  ــازدان ل ــە هــۆی دروســتبوونی ب ــەك و دەبن ــاڵ ی ــە پ دەچن

جینــەكان، كــە دیارترینیــان ئەمانــەن:
ــە  ــە ل ــی هەڵ ــت، ئەگــەری ڕوودان ــر بێ ــا تەمــەن زیات  هەت
كاری جینــەكان زیاتــر دەبێــت، چونكــە لــە نــاو خانەكانــی 
لــەش سیســتەمی ڕێگریكــردن لــە ڕوودانــی هەڵــەی جینەكان 
هەیــە، ئــەو سیســتەمە لەگــەڵ زیادبوونــی تەمــەن بــەرەو 
لاوازی دەڕوات. بــە رێــژەی 80% شــێرپەنجەی مەمــك لــەو 
ئافرەتانــە ڕوو دەدات كــە تەمەنیــان لــە پەنجــا ســاڵ زیاتــرە.
- جێنــدەر: هەتــا یــەك پیــاو تووشــی شــێرپەنجەی مەمــك 

دەبێــت، ســەد ئافــرەت تــووش دەبــن.
- ڕەنگــی پێســت: لــە ئەمریــكا و ئەوروپــا ئافرەتــە ســپی 
بــە  دەبــن  زیاتــر تووشــی شــێرپەنجەی مەمــك  پێســتەكان 

بــەراورد لەگــەڵ ئافرەتــە ڕەش پێســتەكان.
ئەگــەری  ســاڵی،  پەنجــا  تەمەنــی  دوای  قەڵــەوی:   -
لــە  بــە شــێرپەنجەی مەمــك دوو جــار زیاتــرە  تووشــبوون 
ئافرەتانــی قەڵــەو بــە بــەراورد لەگــەڵ ئــەو ئافرەتانــەی كــە 

قەڵــەو نیــن.
- درێژیــی بــاڵا: لــە توێژینەوەیــەك تێبینــی كــرا كــە ئــەو 
ئافرەتانــەی درێژیــی باڵایــان لــە ١٧٥ســم زیاتــرە، ئەگــەری 
تووشــبوونیان بــە شــێرپەنجەی مەمــك بیســت لــە ســەد زیاتــرە 
بــە بــەراورد لەگــەڵ ئــەو ئافرەتانــەی درێژییــان لــە ١٦٥ســم 

كەمتــرە.
- هــۆكارە هۆڕمۆنییــەكان: ئــەو هۆكارانــەی كــە وادەكــەن 
كاریگەریــی  ژێــر  بكەونــە  زۆرتــر  مەمــك  خانەكانــی 

لــە:  بریتیــن  هۆڕمۆنــەكان، 
دەســتپێكردنی ســووڕی مانگانــە لــە تەمەنێكــی بچــووك، 
گــەورە،  تەمەنێكــی  لــە  مانگانــە  ســووڕی  ڕاوەســتانی 
شــیرنەدان، منــداڵ نەبــوون و بەكارهێنانــی هۆڕمۆنــی ژنانــە.
هــاوكات تێبینــی كــراوە كــە ئــەو ئافرەتانــەی بــە شــێوەیەكی 
 %10 تووشــبوونیان  ئەگــەری  دەكــەن،  وەرزش  بــەردەوام 

كەمتــرە.

ساڵانە زیاتر لە یەك ملیۆن 
كەس تووشی شێرپەنجەی 
مەمك دەبن

خواردنێــك كــە دەوڵەمەنــد بێــت بــە ســەوزە و میوە، ماســی و 
ڕۆنــی زەیتــوون ئەگــەری تووشــبوون بــە شــێرپەنجەی مەمــك 
كــەم دەكاتــەوە، بــەڵام كاریگەریــی چــەوری و گۆشــت یــەكلا 

نەبووەتەوە.
هۆكارە هەڵسوكەوتییەكان: 

- خواردنەوەی كحول 
- جگەرە كێشان

ئەگــەری  زۆر  ماوەیەكــی  بــۆ  شــەوان  بــە  كاركــردن   -
دەكات. زیــاد  مەمــك  شــێرپەنجەی  بــە  تووشــبوون 

- وەرگرتنی چارەسەری تیشكی بۆ گرێ لیمفاوییەكانی 
ــا( ئەگــەری  ــۆ چارەســەری لیمفۆم ــە ب ــۆ نموون ســنگ )ب

تووشــبوون بــە شــێرپەنجەی مەمــك زیــاد دەكات.
هۆكارە بۆماوەییەكان:

ئــەو ژنانــەی كــە كەســێكی نزیكیــان تووشــی شــێرپەنجەی 
بەڵكــو  زیاتــرە.  تووشــبوونیان  ئەگــەری  بــووە،  مەمــك 
شــێرپەنجەی هێلكەدانیــش لــە كەســێكی نزیــك ئەگــەری 

تووشــبوون بــە شــێرپەنجەی مەمــك زیــاد دەكات. .
ــە  ــرە ل ــەوەی كــە ئەگــەری تووشــبوونیان زیات  )لەگــەڵ ئ
ــەی  ــەی ئەوان ــەت زۆرب ڕووی زانســتی پزیشــكییەوە(، تەنان
تووشــی شــێرپەنجەی مەمــك بــوون، هیــچ كەســێكی نزیكیــان 

پێشــتر تــووش نەبــووە.
پێشــتر ئــەو گومانــە بــاو ببــووەوە كــە گوایــە ســتیان جووڵــە 
و تێپەڕبوونــی شــلەی لیمــف لــە بۆڕیــە لیمفاوییەكانــی نــاو 
مەمــك سســت دەكات، یــان ڕایدەگرێــت و دەبێتــە هۆكارێــك 
بــۆ تووشــبوون بــە شــێرپەنجەی مەمك، بــەڵام توێژینەوەیەكی 
نــوێ كــە زیاتــر لــە ١٥٠٠ ئافــرەت باشــدارییان تێــدا كردبــوو، 
ــێرپەنجەی  ــوان ش ــە نێ ــەك ل ــچ پەیوەندیی ــە هی پیشــانی دا ك

مەمــك و لەبەركردنــی ســتیان نییــە.
ــراون،  ــا ئێســتا ك ــەی هەت ــەو توێژینەوان ــی ئ ــاوكات بەپێ ه
پەیوەندیەكــی بەهێــز لــە نێــوان بەكارهێنانــی حەبــی مەنعــی 

ــراوە«. ســكپڕی و شــێرپەنجەی مەمــك تێبینــی نەك
د. ســەركەوت خۆشــناو لە درێژەی وتەكانیدا ئامۆژگاری 
پێشــوەختە  »پشــكنینی  دەڵێــت:  و  دەكات  خانمــان 
)Screening( ڕێــژەی مــردن كــەم دەكاتەوە و شــێرپەنجەی 
مەمــك لــە قۆناغێكــی زۆر ســەرەتایی دەستنیشــان دەكرێــت 
و چارەســەری ئاســانتر دەبێــت.« گوتیشــی: »نیشــانەكانی 

ــە: ــن ل شــێرپەنجەی مەمــك بریتی
پەیدابوونــی گــرێ لــە مەمــك، یــان لــە ژێــر بــاڵ، هــاوكات 
ــراوە  ــە، تێبینــی ك هەمــوو گرێیەكــی مەمــك شــێرپەنجە نیی
لــە دەگــرێ یەكیــان شــێرپەنجەیە و )نۆ(یەكەیــدی حەمیــدەن. 
گۆڕانــی پێســت: ســووروونەوەی پێســت، گەورەبوونــی كونــە 
پێســتەكان )كــە هەندێــك جــار بــە پەلكــە پرتەقــال وەســف 
پێســتی  ســووربوونەوەیەكی  هەمــوو  بێگومــان  ئەكرێــت، 
هۆكارەكــەی  جــار  زۆربــەی  نییــە،  شــێرپەنجە  مەمــك 
گــۆی  مەمــك:  گــۆی  ژوورەوەی  چوونــە  ئیلتیهاباتــە. 
مەمــك ڕووی لــە دەرەوەیــە، ئەگــەر ئافرەتێــك هەســتی كــرد 
گــۆی مەمكــی لــە مــاوەی چەنــد حەفتەیــەك بــەرەو نــاوەوە 

دەچێــت، ئــەوە لەوانەیــە لەبــەر ئــەوە بێــت گرێیــەك لــە نــاوەوە 
ڕایدەكێشــێت. دەرچوونــی خوێــن، یــان شــلەیەك لــە گــۆی 
مەمــك، خــوران، یــان حەساســیەی گــۆی مەمــك، یــان دەور 
و بــەری گــۆی مەمــك. گۆڕانــی شــێوە، یــان قەبــارەی 
مەمــك. ژانــی مەمــك: زۆربــەی جــار ژانــی مەمــك بــە 
ــە  ــك جــار لەوانەی ــەڵام هەندێ ــە، ب هــۆی هــۆكارە حەمیدەكان
شــێرپەنجەی مەمــك لــە ســەرەتا وەكــو ژان خــۆی دەربخــات. 
لەبــەر ئــەوە گرنگــە كــە ژانــی مەمــك )بەتایبەتــی ئەگــەر 

ــت. ــۆ بكرێ ــت( پشــكنینی ب ــەردەوام بێ ب
دوای ئــەوەی زانــرا ئافرەتێــك شــێرپەنجەی مەمكــی هەیــە، 
نەخۆشــەكە دەبێــت دوو جــۆر هەڵســەنگاندنی بــۆ بكرێــت: 
دیاریكردنــی تایبەتمەندییەكانــی شــێرپەنجەكە و دیاریكردنــی 
ڕاددەی تەشــەنەكردنی نەخۆشــییەكە لــە لــەش. ئــەو دوو 
هەڵســەنگاندنە ســوودیان لــێ دەبیندرێــت بــۆ هەڵبژاردنــی 

چارەســەری گونجــاو.
ــد  ــان ٣.. گرێی ــە: ١، ٢ ی ــد هەی )Grade(. ســێ گرێی
١ واتــە نەخۆشــیەكە زۆر لەســەرەخۆ گەشــە دەكات، گرێیــد 
٣ واتــە زۆر تونــدە و خێــرا گەشــە دەكات، وە گرێیــد2 مــام 

ناوەنــدە«.
ســەبارەت بــە چارەســەركردنیش گوتــی: »لــە ســەرەتای 
چەنــد  دەبێــت  مەمــك،  شــێرپەنجەی  دەستنیشــانكردنی 
یەكــەوە  بــە  جیــاواز  پســپۆڕییەكی  چەنــد  لــە  دكتۆرێــك 
پلانــی  جیهانییــەكان  ســتاندەردە  بنەمــای  لەســەر 
چارەســەركردنی بــۆ دابنێــن، ئــەو پســپۆڕانەش بریتیــن لــە 
دكتــۆری شــێرپەنجە، دكتــۆری تیشــك، دكتــۆری شــانەزانی، 
دكتــۆری نەشــتەرگەری، دكتــۆری چارەســەری تیشــكی، 
دكتــۆری جوانــكاری، هەندێــك جــار پســپۆڕانی چارەســەری 

سرووشــتی. 
زۆربــەی ئــەو ئافرەتانــەی تووشــی ئــەو شــێرپەنجەیە دەبــن، 

یەكێــك، یــان زیاتــر لــەو چارەســەرانەیان پــێ دەدرێــت:
چارەســەری  تیشــكی،  چارەســەری  نەشــتەرگەری، 
چارەســەری  و  هۆڕمۆنــی  چارەســەری  كیمیــاوی، 

و. ســتەكرا ئاڕا
چارەســەركردن  پــاش  مەمــك  شــێرپەنجەی  بەداخــەوە 
توانــای گەڕانــەوەی هەیــە، بۆیــە ئــەو نەخۆشــانەی كــە بــە 
ســەركەوتوویی شــێرپەنجەكەیان چارەســەركراوە، دەبێت لەلایەن 
پزیشــكێكی پســپۆڕی شــێرپەنجە نــاوە نــاوە ببیندرێنــەوە و 
پشــكنینیان بــۆ بكرێــت بــۆ ئــەوەی ئەگــەر نەخۆشــییەكە 
گــەڕاوە، زوو بزاندرێــت و چارەســەری پێویســتی بــۆ بكرێــت.
زۆربــەی جــار شــێرپەنجەی مەمــك لــە دوو ســاڵی یەكەمــی 
ــە وا باشــترە  ــەو ماوەی ــە ل ــەوە، بۆی دوای چارەســەر دەگەڕێت
ســێ مانــگ جارێــك ســەردانی دكتۆرەكــەی خــۆی بكاتــەوە. 
كەمتــر  بــەرە  بــەرە  ئەگــەری گەڕانــەوە  ســاڵ  دوو  پــاش 
دەبێتــەوە، بۆیــە لــە ســاڵی ســێیەم هــەر چــوار مانــگ جارێــك، 
لــە ســاڵی چــوارەم و پێنجــەم هــەر شــەش مانــگ جارێــك 
و لــە ســاڵی شەشــەم هەتــا ســاڵی دەیــەم ســاڵێ جارێــك 

ســەردانی پزیشــك بكــەن.

لە زۆربەی وڵاتانی جیهان، لە 
هەر هەشت ئافرەت یەكێك تووشی 

شێرپەنجەی مەمك دەبێت

خواردنێك كە دەوڵەمەند بێت بە سەوزە 
و میوە، ماسی و ڕۆنی زەیتوون ئەگەری 
تووشبوون بە شێرپەنجەی مەمك كەم 

دەكاتەوە

شێرپەنجەی مەمك پاش چارەسەركردن 
توانای گەڕانەوەی هەیە

داوا دەكرێت بە یاسا گەرەنتیی 
مافەكانی ئافرەتانی رزگاربووی 

دەستی داعش بكرێت
حـــەوت ســـاڵ بەســـەر كارەســـاتە خوێناوییەكـــەی شـــنگالدا تێدەپەڕێـــت. ئـــەو كارەســـاتەی كـــە رۆژی 
ـــەر  ـــە ه ـــە و دوور ل ـــێوەیەكی زۆر دڕندان ـــە ش ـــراوی تیرۆریســـتیی داعـــش ب 3-8-2014 رووی دا و رێكخ
پێوەرێكـــی مرۆڤایەتـــی هێرشـــی كـــردە ســـەر شـــنگال و ژمارەیـــەك لـــە ئافرەتانـــی ئێزیـــدی لەلایـــەن ئـــەو 
گرووپـــەوە رفێنـــدران و ژمارەیەكـــی زۆری پیـــاوان رەشـــەكوژ كـــران، ئـــەوەش وایكـــرد دانیشـــتووانی ناوچەكـــە 
ناچـــار بـــوون زێـــدی خۆیـــان بەجێبهڵێـــن و ئـــاوارەی شـــارەكانی هەرێمـــی كوردســـتان بـــوون. ئەگەرچـــی 
ــان  ــەی رزگاركردنیـ ــەش پرۆسـ ــراون و رۆژانـ ــە رزگار كـ ــە رفێندراوانـ ــەو ئافرەتـ ــێكی ئـ ــتادا بەشـ ــە ئێسـ لـ
بەردەوامـــە، بـــەڵام زامـــی ئـــەو كارســـاتە ســـارێژ نابێـــت و داوا دەكرێـــت لایەنـــە پێوەندیـــدارەكان ئـــاوڕی زیاتـــر 

لـــە خوشـــك و بـــرا ئێزیدییەكانمـــان بدەنـــەوە. 
گوڵان: كۆمەڵایەتی

كردە  هێرشی  داعش   ٣-٨-٢٠١٤ رۆژی  ئەوەی  دوای 
سەر شنگال و دەوروبەری، بە هۆیەوە نزیكەی ٤٠٠ هەزار 
پێشمەرگە  لە ١٢-١١-٢٠١٥  بوون،  ئاوارە  ئێزیدی  كوردی 
هەڵمەتی  بارزانی  سەرۆك  راستەوخۆی  سەرپەرشتیی  بە 
لە ١٣-١١- و  كرد  بەرپا  بۆ سەر شنگال  رزگاركردنەوەی 
٢٠١٥ داعشی لێ وەدەرنا و ئازادی كردەوە، كەچی هێشتا 
برینی خەڵكەكە ساڕێژ نەببوو لە )١٧-١٠-٢٠١٧( حەشدی 
و  شەعبی و هێزە عێراقییەكان هێرشیان كردە سەر شنگال 
جارێكی دیكە ناوچەكە داگیركرایەوە و خەڵكەكەشی ئاوارە 
دیدی  لە  گوڵان  راپۆرتەی  ئەم  بەشداربووانی  بوونەوە، 

خۆیانەوە باس لە رەوشی قوربانیانی ئەو كارەساتە دەكەن. 
خەیری بۆزانی بەڕێوەبەری گشتی كاروباری ئێزیدییەكان 
لە وەزراەتی ئەوقاف و كاروباری ئایینی هەرێمی كوردستان، 
لە ئاخافتنێكیدا بۆ گۆڤاری گوڵان، ئاماژەی بەوە كرد كە 
كاروباری  بەڕێوەبەرایەتی گشتی  ئاماری  دوایین  »بەپێی 
ئایینی  كاروباری  و  ئەوقاف  وەزارەتی  لە  ئێزیدییەكان 
تازە   2021/5/3 لە  كە  كوردستان  هەرێمی  حكومەتی 
كراوەتەوە، ژمارەی ئێزیدییەكانی عێراق ٥٥٠ هەزار كەسن، 
شەهیدان  ژمارەی  ئاوارەن،  هەزار   ٣٦٠ ئاوارەكان  ژمارەی 
هەتیوەكان ٢٧٤٥  منداڵە  كۆی گشتی  و  شەهیدن   ١٢٩٣
منداڵن، تاوەكو ئێستا 82 گۆڕی بە كۆمەڵی ئێزیدییەكان 
گۆڕی  شوێنگەی  دەیان  وێڕای  دۆزراونەتەوە،  شنگال  لە 
تاكەكەسی، ٦٨ مەزار و مەرقەدی ئایینی لەلایەن داعشەوە 
تەقێندراوەتەوە، ٦٤١٧ كەس رفێندراون كە 3548 لە رەگەزی 
مێ، ٢٨٧٠ لە رەگەزی نێر، تاوەكو ئێستا 3545كەس ئازاد 
كراون، لەوانە 1205 ئافرەتن و 339 پیاون، 1045 منداڵی 
كچ لەگەڵ 956 منداڵی كوڕ، ژمارەی ئەوانەی تا ئێستا 
كە  كەسن   2768 نەگەیشتووە  پێ  رزگاركردنیان  دەستی 
1298یان لە رەگەزی مێ و 1470یان لە رەگەزی نێرن.«

وەك  ئافرەت  مافەكانی  بواری  چالاكی  لالۆ  سوعاد 
خانمێكی ئێزیدی بەمجۆرە باس لە رەوشی كچان و ئافرەتانی 
ساڵ  حەوت  تێپەڕبوونی  دەڵێت: »دوای  و  دەكات  ئێزیدی 
كە  ناسۆرانەی  ئەو  و  ئێزیدییەكان  جینۆسایدی  بەسەر 
ئافرەتانی ئێزدی تێیدا ژیان و ئەو ستەمەی كە لێیان كرا، 
ژیانێكی  و  بكات  مافەكانیان  گەرەنتی  كە  نییە  یاسایەك 
لەلایەن  دەسپێشخەرییەك  بكات،  دابین  بۆ  شكۆمەندانەیان 
بەزۆر  ئەو  ڕزگاركردنی  بۆ  هەبوو  هەرێمەوە  حكومەتی 
ڕفێنراوانەی كە دەكرا ڕزگار بكرێن كە بە كردەیی هاوكار 
بوو لە ڕزگاركردنی ژمارەیەكی زۆری ئەو ئافرەتانە، لێرە 
و  ناوخۆیی  ڕێكخراوە  لەلایەن  هەبوو  هاوكاری  لەوێش  و 
بە  پێویستی  ڕزگاربووان  بارودۆخی  بەڵام  نێودەوڵەتییەكان، 
یاسایەك هەیە، بە پلەی یەك باری ئابورییان دابین بكات، 
هەروەها شوێنی نیشتەجێبوون بۆ خۆیان و بۆ منداڵەكانیان و 
پێویستە ژیانێكی شكۆمەندانەی ئازادیان بۆ دابین بكرێت. 
بەم دواییانە پەرلەمانی عێراق یاسای ڕزگاربووانی دەركرد 
بە  لەخۆ دەگرێت و خۆزگە  بڕگە و ماددەی گرنگ  كە 
كردەیی جێبەجێ بكرێت. جێی باسە ئەو ئازارانە وایان كرد 

تاوەكو  بكەن،  كۆچ  وڵات  دەرەوەی  بۆ  ئێزیدی  كوردانی 
كە  وڵاتەی  ئەو  بێڵن،  بەجێ  وڵات  خاكی  لە  ئازارەكانیان 
چەوسانەوە  و  ستەم  جۆرەكانی  دزێوترین  دوچاری  تێیدا 
بوون.« گوتیشی: »تا ئیستا هیج دیار نەبووە لەسەر رەوشی 
یاسایەی كە  ئەو  بە زووترین كات  رزگاربووان و دەخوازین 
داوكاریشم  بكرێت،  جێبەجێ  دەرچوو  عێراق  پەرلەمانی  لە 
پاڵپشتیی  و  هاوكاری  كوردستان  هەرێمی  لەحكومەتی 
خەڵكی  ئومێدی  تاكە  چونكە  بكات،  رزگاربووان  زیاتری 

شنگال حكومەتی هەرێمی كوردستانە.
رێكان عەبدولڕەحمان رێنماییكاری پەروەردەیی و دەروونییە 
و سەبارەت بە هەمان پرس دەڵێت: »ریكخراوی تیرۆرستیی 
داعش چەندین تاوان و كاری دوور لە مرۆڤایەتی و ژیان 
تا  ئاسەوارەكانی  و  كاریگەری  كە  دا،  ئەنجام  دۆستییان 
ئێستاكەش لەسەر جەستە و دەروونی تاكەكانی كۆمەڵگە بە 
جێ ماوە، هەڵبەتە داعش وەك رێكخراو و ئایدۆلۆژییەك خەڵك 
و بەتایبەتی گەنجانی هان دەدا بۆ پەرگیری و توندوتیژی، 
لەم سەروبەندەشدا تاوانی قیزەونی دەستدریژێكردنە سەر كچ 
و ژنانی ئێزیدی یەكێ بوو لە هەرە ناشیرینترین تاوانەكان، 
سەرەڕای كاریگەرییە كۆمەلایەتییەكانی بە تێكچوونی خێزان 
و ئاوارەبوون و وێرانبوونی خانوو و ژینگەیان كە ناچاربوون 
لایەنە  لە  جگە  باپیرانیان،  و  باب  زێدی  جێهێشتنی  بە 
دەروونی  شۆكی  دروستبوونی  بە  دەروونییەكانی  نەرێنییە 
و  دەستدرێژی  شوێنەوارەكانی  مانەوەی  بەهۆی  تراوما،  و 
هەراسانكردنی سێكسی لەسەر كچان و ژنان«. گوتیشی: 
»ئەگەر زیاتر تیشك بخەینە سەر ئەو ئاسەوار و ماكە بە 
جێماوانە بۆمان دەردەكەوێت، یا گریمانەی ئەوە دەكەین كە 
كچ و ژنانی ئێزیدی لە دوای ئەو رووداوەی وا بەسەریاندا 
تووشبوون  بۆ  بوو  دروست  تیا  دەروونییان  ئامادەگی  هات، 
تێپەڕبوونی كات و  بە حاڵەتی زەبری دەروونی و دواتر بە 
زیاتربوونی كاریگەری و نیشانەكان پەشێویی دەروونی و لە 
ئەمانەش  دەروونی،  زەبری  پاش  پەشێوی  حاڵەتی  دواتردا 
كات و هەولی زۆرتری دەوێت بۆ گەڕانەوە یا باشتربوونەوە 
بۆ باری پێشوویان، لێرەشدا رۆڵی چارەساز و رێنماییكارانی 
لە  هەیە،  خۆی  گرینگی  دروست  شێوەیەكی  بە  دەروونی 
نیشانە باوەكانی دوای تراوما یا ئەوەی پێی دەوترێت زەبری 
دەروونی وەك )هەستیاربوون بە بچووكترین دەنگ كە ساتی 
یا  شتێك  بینینی  یا  بهێنێتەوە،  قوربانی  بەبیر  رووداوەكە 
كەسەكە  دەبینی  رووداوەكە،  هاوشێوەی  ڤیدیۆیەكی  و  وێنە 
میزاجی دەشێوێت و ئاسایی نابێت و نیشانەكانی بە زەقی 

تیا دەردەكەوێت.«.
كردەوە  لەوەش  جەختی  پەروەردەییە  رێنماییكاری  ئەو   
نەبێت،  هیچ  چارەساز  و  رێنماییكار  كارامەیی  »بە  كە 
دۆخی قوربانی و كەسی چارەخواز بەرەو باشتر دەڕوات و 
ئامادەكردنی بۆ چوونەوە نێو ژیان بە شێوەیەكی ئاسایی و 
خێزان  پاڵپشتیی  و  هاوكاری  دەبێت،  مسۆگەر  سەربەرزانە 
خاڵەش  ئەو  لەسەر  رێنماییكار  جەختكردنی  و  دەوروبەر  و 

گرنگیی خۆی هەیە«.

تاوەكو ئێستا 82 گۆڕی بە كۆمەڵی 
ئێزیدییەكان لە شنگال دۆزراونەتەوە

٦٨ مەزار و مەرقەدی ئایینی لەلایەن 
داعشەوە تەقێندراوەتەوە، ٦٤١٧ كەس 

رفێندراون كە 3548 لە رەگەزی مێ، 
٢٨٧٠ لە رەگەزی نێر

داوكارم لەحكومەتی هەرێمی كوردستان 
هاوكاری و پاڵپشتیی زیاتری 

رزگاربووان بكات، چونكە تاكە ئومێدی 
خەڵكی شنگال حكومەتی هەرێمی 

كوردستانە

